
29-10-2026 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiunneqarpoq: 

 

Naalakkersuisunut apeqqutit: 

1. HBSC Greenland 2024-mi atuartut 13 procentii inuit attaveqaqatigiittarfiinik 

ajornartorsiutaasumik atuisutut nalilerneqarnerat Naalakkersuisut qanoq 

iliuuseqarfigisimavaat, suliniutillu suut pilersaarutigineqarpat? 

2. Naalakkersuisut paasissutissat pigisaat naapertorlugit atuarfiit qassit mobilinik 

atuinermut killilersuuteqarpat imaluunniit atuarfiup ingerlanerani mobilinik 

atuiffiunngillat?  

a. Atuarfiit taakku misilittagaat, atuartut atugarissaarnerannut, 

ataatsimooqatigiinnerannut ilinniartitsinermullu sunniutit pillugit naliliinerit 

ilanngullugit, katersorneqarsimappat? 

3. Socialstyrelsenip skærminik atuinermut innersuussutai aamma Paarisap inuit 

attaveqaqatigiittarfiinut kalaallisut ilitsersuutai qanoq 

siammarterneqarsimappat?  

a. Atorneqarnerat sunniutaallu nalilerneqarsimappat, aamma meeqqat 

atuarfiup ukiuiniittut inuusuttullu pillugit immikkut innersuussuteqarnissamut 

pilersaaruteqarpa? 

4. Naalakkersuisut atuarfinni meeqqanillu sullissivinni mobilinik skærminillu 

atuinermut nuna tamakkerlugu ataatsimoorussamik 

sinaakkutissaqalersitsinissamut pilersaaruteqarpat? Akissummi akisussaaffiit, 

meeqqat angajoqqaallu peqataatinneqarnissaat kiisalu meeqqat immikkut 

pisariaqartitsisut digitalikkut ikiorsiissutinik atuisinnaanissaat ilanngullugit 

nassuiaateqarfigeqquneqarput. 

5. Meeqqat 15-it inorlugit ukiullit inuit attaveqaqatigiittarfiinik atuinerannut 

ukiunik killiliinissamut, ukiunik uppernarsaasarnissamut sullissisunillu 

akisussaaffiliinissamut nunatsinni inatsisitigut oqartussaassutsikkullu 

periarfissat suuppat?  

a. Naalakkersuisut tamanna pillugu suliamik aallartitsisimappat imaluunniit 

oqartussanik allanik suleqateqarsimappat? 

(Inatsisartunut ilaasortaq Mette Arqe-Hammeken, Naleraq) 

 

Tunngavilersuut: 

Meeqqat inuusuttullu toqqissisimasumik peroriartornissaat, pinngornissamut, 

ilikkagaqarnissamut, timiminnik atuinissamut allanillu peqateqarnissamut 

periarfissaqarnissaat pingaartippara. Mobilinik skærminillu atuineq meeqqat ulluinnaanni 

qanoq initutiginersoq, pinngornermut, sininnermut ataatsimooqatigiinnermullu piffissaannut 

qanoq sunniuteqartarnersoq eqqumaffigisariaqarparput. 

Nunatsinni digitalikkut isumannaatsumik atuineq pillugu suliniuteqartoqareersimavoq. 

Socialstyrelsen skærminik atuinermut innersuussuteqarpoq, Paarisalu inuit 

attaveqaqatigiittarfiinik isumannaatsumik atuinissamut kalaallisut ilitsersuuteqarluni. 

Taamaattumik suliniutaareersut qanoq siammarterneqarsimanersut, ulluinnarni qanoq 

atorneqarnersut sunniutaallu nalilerneqarsimanersut paasissallugit pingaaruteqarpoq. 

HBSC Greenland 2024 tunngavigalugu nalunaarusiami atuartut 13 procentii inuit 

attaveqaqatigiittarfiinik ajornartorsiutaasumik atuisutut nalilerneqarput. Tamanna apeqqutinik 

akissuteqartitsineq tunngavigalugu naliliineruvoq. Kisitsisip takutippaa atuinerup 

aqukkuminaatsup pinaveersaartinnissaanut suliniutit qanoq ingerlanneqarnersut 

erseqqissarneqartariaqartoq. 

Atuarfinni mobilinik atuinermut misilittakkat katersorneqarnissaat aamma pingaaruteqarpoq. 

Meeqqat ilinniartitsinermut peqataalluarsinnaanissaat, unikkallarnermilu 

pinnguaqatigiinnissamut allanillu peqateqarnissamut periarfissaqarnissaat qulakkeerusuppara. 

Tamatumani meeqqat immikkut pisariaqartitsisut digitalikkut ikiorsiissutinik 

pisariaqartitsinerat aamma eqqarsaatigineqassaaq. 

Siunertara tassaavoq nunatsinni pissutsinut, oqaatsinut kulturikkullu naleqartitatsinnut 

naapertuuttumik meeqqanik illersuinerup nukittorsarneqarnissaa. Akisussaaffik meeqqat 

angajoqqaallu kisimik tigummissanngilaat; oqartussat, atuarfiit sullississutinillu piginnittut 

aamma akisussaaffiat erseqqissarneqartariaqarpoq. 

Apeqqutit akineqarnerat suliniutaareersut malitseqartinnissaannut kiisalu pisariaqartillugu 

iliuusissanik nutaanik siunnersuuteqarnissamut tunngavissatut atorniarpara. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


